
 � 居士外集卷六

律詩五十八首〈未第時及西京作。天聖、明道間。〉

【漢宮】

桂館神君去，甘泉輦道平。翠華飛蓋下，豹尾屬車迎。曉露寒浮掌，光風細轉旌。廊回

偏費步，珮遠尚聞聲。玉樹人間老，珊瑚海底生。金波夜夜意，偏照影娥清。

【送劉半千平陽簿〈假道歸故里。〉】

嶺梅歸驛路迢迢，越鳥巢傾木半喬。松徑就荒聊應召，桂叢留隱定相招。家庭噪鵲爭誼

樹，夜帳驚猿自擁條。何處秋風催客鬢，青絲恐逐物華凋。

【樓頭】

百尺樓頭萬疊山，楚江南望隔晴煙。雲藏白道天垂幕，簾卷黃昏月上弦。桑落蒲城催熟

酒，柳衰章陌感凋年。發光如葆寧禁恨，不待為郎已颯然。

【夕照】

夕照留歌扇，餘輝上桂叢。霞光晴散錦，雨氣晚成虹。燕下翻池草，烏驚傍井桐。無憀

照湘水，丹色映秋楓。

【送張學士知郢州】

漢郎清曉赤墀趨，楚老西來望隼旗。侍史護衣薰蕙草，轆轤要劍從驪駒。陽春繞雪歌低

扇，油幕連雲水泛渠。千里修門對涔浦，好尋遺玦吊三閭。

【曉詠】

簾外星辰逐鬥移，紫河聲轉下雲西。九雛烏起城將曙，百尺樓高月易低。露裛蘭苕惟有

淚，秋荒桃李不成蹊。西堂吟思無人助，草滿池塘夢自迷。

【禁火】

火禁開何晚，春芳半已凋。柳風兼絮墜，榆雨帶錢飄。淚翦蘭膏盡，弦虧桂魄消。祓蘭

流水曲，遊禊一相招。

【送趙山人歸舊山】

屈賈江山思不休，霜飛翠葆忽驚秋。吟拋楚畹蘭苕老，歸有淮山桂樹留。聒耳春池蛙兩

部，比封秋塢橘千頭。嗔條怒穎真堪愧，莫染衣塵更遠遊。

【閑居即事】

巷有容車陋，門無載酒過。池喧蛙怒雨，客去雀驚羅。握臂如枝骨，哀弦係箸歌。無憀

漳浦臥，還似詠中阿。

【傷春】

蕙蘭蹊徑失芳期，風雨春深怯減衣。卷箔高樓驚燕入，揮弦遠目送鴻歸。蜂催釀密愁花

盡，絮撲暄條妒雪飛。欲識傷春多少恨，試量衣帶忖腰圍。

【公子】

黃山開苑臘初回，絳樹分行舞遞來。下馬春場雞鬥距，鳴弦初日雉驚媒。犀投博齒呼成

白，橋隔車音聽似雷。不問春蠶眠未起，更尋桑陌到秦台。

【夜意】

蕙炷爐薰斷，蘭膏燭豔煎。夜風多起籟，曉月漸虧弦。鵲去星低漢，烏啼樹暝煙。惟應

牆外柳，三起復三眠。

【寄張至秘校】

關山一里一重愁，念遠傷離兩未休。南陌望窮雲似帳，西樓吟斷月如鉤。柳綿飛後春應

減，蘭徑荒時客倦遊。擬寄東流問溝水，亦應溝水更東流。

【寄徐巽秀才】

瑤花飛雪蕩離愁，鷤鳺驚風下綠疇。睢苑樹荒誰共客，楚江楓老獨悲秋。千重錦浪翻如

箭，萬疊春山翠入樓。章陌柳條今在否，定臨溝水拂東流。

【寄劉昉秀才】

絲路縈回細入雲，離懷南陌草初薰。茂林修竹誰同禊，明月春蘿定勒交。燕憶銅鞮來不

定，鴻歸碣石信難分。東風鶯友應相望，懊惱孤飛不及群。

【送客回馬上作】

南浦空波綠，西陂夕照寒。瑤華傷遠道，芳草送歸鞍。翠斂遙山疊，氛收古澤寬。衰容

畏秋色，不及楚楓丹。

【西征道中送陳舅秀才北歸】

棋墅風流謝舅賢，發光如葆惜窮年。人隨黃鵠飛千里，酒滿棲鳥送一弦。望驛早梅迎遠

使，拂鞍衰柳拗歸鞭。越禽胡馬相逢地，南北思歸各黯然。

【送目】

送目衡皋望不休，江蘋高下遍汀洲。長堤柳曲妨回首，小苑花深礙倚樓。楚徑蕙風消病

渴，洛城花雪蕩春愁。流杯三日佳期過，擲度蘭波負勝遊。

【春曉】

小閣回殘夢，開簾轉曉暉。露寒風不定，花落鳥驚飛。病渴偏思柘，朝寒怯減衣。無錢

將謝雪，持底送春歸？

【劉秀才昉宅對弈】

烏巷招邀謝墅中，紫囊香珮更臨風。塵驚野火遙知獵，目送雲羅但聽鴻。六著比犀鳴博

勝，百嬌柘矢捧壺空。解衣對子歡何極，玉井移陰下翠桐。

【送李實】

幾幅歸帆不暫停，吳天遙望斗牛橫。香薰翠被乘青翰，波暖屏風詠紫莖。江水自隨潮上

下，月輪閑與蚌虧盈。河橋折柳傷離後，更作南雲萬里行。

【早夏鄭工部園池】

夜雨殘芳盡，朝輝宿霧收。蘭香才馥徑，柳暗欲翻溝。夏木繁堪結，春蹊翠已稠。披襟

楚風快，伏檻更臨流。

【舟中寄劉昉秀才】

東南天闊漾歸流，西北雲高斷寸眸。明月隨人來遠浦，青山答鼓送行舟。歸心逐夢成魚

鳥，夜漢看星認斗牛。釀酒開尊誰共醉，清江聊且玩遊儵。

【月夕】

月氣初升海，屏光半隱扉。寒消覺春盡，漏永送籌稀。蘭燭風驚燼，煙簾霧濕衣。清羸

急寬帶，頻減故時圍。

【奉送叔父都官知永州】

虎頭盤綬貴垂紳，青組名郎領郡頻。畫鷁千艘隨下瀨，聽雞五鼓送行人。楚波漾楫萍如

日，淮月開船舲有津。千里壺漿民詠溢，牆烏旗隼下汀蘋。

【柳】

綠樹低昂不自持，河橋風雨弄春絲。殘黃淺約眉雙斂，欲舞先誇手小垂。快馬折鞭催遠

道，落梅橫笛共餘悲。長亭送客兼迎雨，費盡春條贈別離。

【舟中望京邑】

東北歸川決決流，泛艎青渚暫夷猶。遙登灞岸空回首，不見長安但舉頭。揮手嵇琴空墮

睫，開尊魯酒不忘憂。青門柳色春應遍，猶自留連杜若洲。

【小圃】

桂樹鴛鴦起，蘭苕翡翠翔。風高絲引絮，雨罷葉生光。蝶粉花霑紫，蜂茸露濕黃。愁酲

與消渴，容易為春傷。

【即目】

李徑陰森接翠疇，押簾風日澹清秋。晚烏藏柳棲殘照，遠燕傷風失故樓。星漢經年雖可

望，雲波千疊不緘愁。平居革帶頻移孔，誰問無憀沈隱侯。

【南征道寄相送者】

楚天風雪犯征裘，誤拂京塵事遠遊。謝墅人歸應作詠，灞陵岸遠尚回頭。雲含江樹看迷

所，目逐歸鴻送不休。欲借高樓望西北，亦應西北有高樓。

【楚澤】

宿莽湘累怨，幽蘭楚俗謠。紫屏空自老，翠被豈能招？欲就蒼梧訴，愁迷澧浦遙。哀猿

羌晝晦，悲夫�眾芳凋。紅壁丹砂板，瓊鉤翡翠翹。如何搴香杜，江上獨無憀。

【題金山寺】

地接龍宮漲浪賒，鷲峰岑絕倚雲斜。岩披宿霧三竿日，路引迷人四照花。海國盜牙爭起

塔，河童施缽但驚沙。春羅攀倚難成去，山谷疏鍾落暮霞。

【送竇秀才】

晴原高下細如鱗，樹轉城回路欲分。望月西樓人共遠，躍鞍南陌草初薰。短亭山翠偏多

疊，送目鴻驚不及群。一驛賦成應援筆，好憑飛翼寄歸雲。

【旅思】

調苦歌非樂，歧多淚始零。羞彈長鋏劍，終戀五侯鯖。陌草薰沙綠，江楓照岸青。南陔

動歸思，蘭葉向春馨。

【仙意】

孤桐百尺拂非煙，鳳去鸞歸夜悄然。滄海風高愁燕遠，扶桑春老記蠶眠。槎流千里才成

曲，桂魄經旬始下弦。獨有金人寄遺恨，曉盤雲淚冷涓涓。

【聞朱祠部罷潯州歸闕】

漢柱題名墨未乾，南州坐布政條寬。嶺雲路隔梅欹驛，使�日秋歸柳拂鞍。建禮侵晨趨

冉冉，明光賜對佩珊珊。潁川此召行聞拜，冠頍凝塵俟一彈。

【倦征】

沈約傷春思，嵇含倦久遊。帆歸黃鶴浦，人滯白蘋洲。乳燕差池遠，江禽格礫浮。物華

真可玩，黑鬢恐逢秋。

【鄭駕部射圃】

夢草西堂射圃連，蘭苕初日露華鮮。暈含畫的弦開月，牙算行籌酒滿船。鏤管思催吟韻

劇，妓簾陰薄舞衣翩。當筵獨愧探牛炙，儉府芙蓉客盡賢。

【甘露寺】

雲樹千尋隔翠微，給園金地敞仁祠。講花飄雨諸天近，春漏欹蓮白日遲。引缽當空時取

露，殘灰經劫自成池。危闌徙倚吟忘下，九子鈴寒塔影移。

【送友人南下】

河橋別柳減春條，隔浦挐音聽已遙。千里羹蓴誇敵酪，滿池滮稻欲鳴蜩。東風楚岸神靈

雨，殘月吳波上下潮。如吊湘累搴香若，秋江斜日駐蘭橈。

【高樓】

六曲雕闌百尺樓，簾波不定瓦如流。浮雲已映樓西北，更向雲西待月鉤。

【榴花】

絮亂絲繁不自持，蜂黃蝶紫燕參差。榴花最恨來時晚，惆悵春期獨後期。

【宿雲夢館】

北雁來時歲欲昏，私書歸夢杳難分。井桐葉落池荷盡，一夜西窗雨不聞。

【鷤圭�】

花殘如霰落紛紛，紫陌空遺翠幰塵。鷤圭�枉緣催節物，年華不信有傷春。

【簾】

銀蒜鉤簾宛地垂，桂叢烏起上朝輝。枉將玳瑁雕為押，遮掩春堂礙燕歸。

【行雲】

疊疊煙波隔夢思，離愁幾日減腰圍。行雲自亦傷無定，莫就行雲托信歸。

【琵琶亭上作】

九江煙水一登臨，風月清含古恨深。濕盡青衫司馬淚，琵琶還似雍門琴。

【柳】

雨闊堤長走畫轅，絮兼梨雪墜春煙。東風苑外千絲老，猶伴吳蠶盡日眠。

【井桐】

簷欹碧瓦拂傾梧，玉井聲高轉轆轤。腸斷西樓驚穩夢，半留殘月照啼烏。

【雪中寄友人】

楚岸梅香半入衣，凍雲銀鑠曉光飛。遙應便麵逢人處，走馬章街失路歸。

【與謝三學士絳唱和八首〈明道元年〉】

【和國庠勸講之什】

春盡沂風暖，芹生泮水清。雙旌榮照路，博帶儼盈庭。函丈師臨席，鏘金壁有經。諸生

拜玉袞，欣識象丘形。

【和遊午橋莊】

曉壇初畢祀，弭蓋共尋幽。鳥哢林中出，泉聲冰下流。攀條驚雪盡，翻袂愛風柔。好駐

城南馬，春桑遍陌頭。

【和龍門曉望】

水霧濛濛曉望平，悠然驅馬獨吟行。煙嵐明滅川霞上，淩亂空山百鳥驚。

【除夜偶成拜上學士三丈】

萬瓦青煙夕靄生，斗杓迎歲轉東城。隋宮守夜沉香燎，楚俗驅神爆竹聲。玉樹羅階家宴

盛，羽觴稱壽彩衣榮。九門朝客思公甚，向曉天風舞雪霙。

【陪飲上林院後亭見櫻桃花悉已披謝因成七言四韻】

尋芳長恨見花遲，豈意看花獨後期。試藉落英聊共醉，為憐殘萼更攀枝。清香肯以無人

減，幽豔惟應有蝶知。開謝兩堪成悵望，傷春不到柳絲時。

【昨日偶陪後騎同適近郊謹成七言四韻兼呈聖俞】

堤柳才黃已落梅，尋芳弭蓋共徘徊。桑城日暖蠶催浴，麥壟風和雉應媒。別浦人嬉遺翠

羽，弋林春廢鎖歌台。歸鞍暮逼宮街鼓，府吏應驚便麵回。

【和八月十五日齋宮對月】

皓月三川靜，晴氛萬里銷。靈光望日滿，寒色入波搖。灝氣成山霧，浮雲蔽壟苗。廟荒

陰粦出，苑廢露螢飄。齋館心方寂，秋城夜已遙。清談對元亮，瓊彩映蕭蕭。

【送學士三丈】

供帳洛城邊，征轅去莫攀。人醒風外酒，馬度雪中關。故府誰同在，新年獨未還。遙應

行路者，偏識彩衣斑。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

